
Sarrera 

Aurreko saioan (Ekainaren 23an izandakoa) sortzen ari diren tresnak enpresetara eraman ahal 

izateko Gipuzkoako Foru Aldundiak (GFA) bere politikak nola erabili ditzakeen landu zen. Lan 

taldearen saioaren ondoren besteak beste zubilanean dauden antolakuntzen zentraltasuna 

azaldu zen etorkizunean ezarri nahi den prozesuan. Alde batetik zubilanean dauden enpresak 

interlokuzioa izango dute enpresekin, aurre-diagnostiko bat egingo die eta fazilitadore izango 

diren antolakuntzak bideratuko ditu enpresan ekintza eraginkorra bermatzeko. Prozesu 

orokorra nola izango den eta eragile bakoitzak izango duen papera aurreikusi zen saio honetan.  

Hala ere Think Tank-eko partehartzaileak faltan botatzen zuten lanaren zentzua 

esperimentatzen ari diren enpresen ahotsa eta esperientziak entzutea. Nola doaz 

esperimentazioak? Zer diote enpresak? Zer ikasten ari gara? Galdera hauei erantzuteko 

helburuarekin antolatu zen Iraileko saio hau.  

Esperimentazioak enpresatan: egoera eta ikasketak 

Enpresa bakoitzak hartu zuen hitza saio honetan eta era labur batean aurkeztu zuen bakoitzaren 

esperimentazioa eta egindako ikasketak. Ondoren laburbiltzen dira ikasketa nagusiak.  

Sutargi: kasu honetan esperimentazio natural bat aztertzen ari da lan taldea. Hau da, Sutargik 

dituen formakuntza prozesuak baliatuz aztertu lanaren zentzua nola eraldatzen den 

formakuntza prozesu osoan zehar. Formakuntza prozesu honek pertsonen “gaitasun-premia” 

asetzen lagunduko du eta ondorioz lanaren zentzua hobetu. Horixe da kontrastatu nahi den 

hipotesia. Momentuz, ikasketak erakusten dute formakuntza prozesu honetan dauden 

pertsonak oso neurketa onak azaltzen dituztela lanaren zentzuaren inguruan, naiz eta bertako 

pertsonak egoera zaurgarrian egoteko arriskua izan. Jasotzen ari diren formakuntza prozesua 

oso baliotsua da beraientzat eta lanerako aukera berriak irekitzeak lanaren zentzuan eragin 

handia du. 

Fagor Industrial – digitalizazioa: Kasu honetan esperimentua ere naturala da. Hau da, enpresa 

ezartzen ari den digitalizazio prozesu baten eragina lanaren zentzuan aztertu nahi da. 

Digitalizazio prozesu honek pertsonen lana errazten ari da, baina aldi berean beraien autonomia 

ere murrizten du. Autonomia izanik aldagai garrantzitsuenetako bat lanaren zentzua sustatzeko 

orduan, oraindik ikusteke dago zer nolako eragina izango duen digitalizazio prozesu honek 

lanaren zentzuan (ze bigarren datu bilketaren datuak oraindik aztertzeke daude).  

Fagor Industrial – takt time bidezko lean manufacturing prozesua: Kasu honetan esperimentu 

kontrolatu bat egiten ari da lan taldea (laborategian). Hau da, aula baten antolakuntzaren 

egungo prozesu produktiboak simulatu eta ondoren ezarri nahi diren prozesu produktiboa (takt-

time bidezko lean manufakturing sistema) ere simulatu. Simulazio horien bidez aztertu nola 

hobetzen den (edo ez) lanaren zentzua eta errendimendua. Momentuz egindako simulazioetan 



 

produktibitatea %15 batean hobetzen da (lean sistema baten) baina lanaren zentzua (eta 

ongizatea) berdintsu mantentzen da. Beste simulazio batzuk egin behar dira hasierako hauek 

fintzeko eta fidagarritasuna hobetzeko.  

IZT: kasu honetan landa esperimentu bat egiten ari da lan taldea. Hau da, aldaketak eragin 

antolakuntzan eta ikusi nola hobetzen den (edo ez) lanaren zentzua. Pertsonen autonomiaren 

inguruan da esperimentazioa eta lan taldea orain arte autonomia hori nolakoa izango den 

definitzen aritu da. Ezarriko diren ekimenak Azaroan izango dira eta Urtarrilean edo Otsailean 

emaitzak ikusteko moduan izango da lan taldea.  

Oribay: kasu honetan ere landa esperimentu bat egiten ari da lan taldea. Aurreko kasuan bezala 

autonomiaren inguruan da esperimentua. Momentuz arduradunekin formazio saioak egiten ari 

da lan taldea egin beharreko ekintza plana zehaztu ahal izateko. Hala ere, landa esperimentuaz 

gain esperimentu kontrolatu bat ere egiten ari da lan taldea. Aula baten simulatzen ari da 

Oribay-k dituen prozesuetan autonomia nola txertatu daitekeen. Simulazio hauetan lehenengo 

simulazioan gaur egungo sistema tradizionala simulatzen da eta bigarren simulazioan autonomia 

gehiagoko sistema bat. Momentuz emaitzak erakusten dute produktibitatea antzerakoa dela bi 

sistematan baina pertsonen ongizatea eta lanaren zentzua era esanguratsuan hobetzen dela 

bigarren simulazioan (autonomia gehiago txertatuz prozesuan).  

Zorrotz: kasu honetan landa esperimentu bat egiten ari da lan taldea. Zehazki, talde-lana nahi 

da bultzatu enpresako sekzio baten eta talde-lan horren eragina lanaren zentzuan aztertu. Talde 

lan hori nolakoa izango den zehazten ari da lan taldea momentu honetan.  

Lazpiur: kasu honetan landa esperimentu bat egiten ari da lan taldea. Zehazki, propositoa landu 

nahi da mekanizatuko sekzioan. Propositoa lantzeko metodologia bat eratu da eta momentu 

honetan lan taldea lanean ari da metodologia hau lantzen. Urtarril edo Otsailean izango dira 

emaitzak aztergai ikasketak eta konklusioak ateratzeko.  

Ondorengo hausnarketa eta ekarpenak 

Enpresen aurkezpen honen ondoren Iker Estensorok aurkezpen bat egin zuen bere 

departamentuak dituen tresnak azalduz. Hau da, lanaren zentzua hobetzen lagundu dezaketen 

tresnak zeintzuk izan daitezkeen adieraziz.  

Azkenik, saio honetan ez zen galderarik egin Think Tankean, eta saioa honela amaitu zen.  

Laburbilduz, saio honetan esperimentazioak nola doazen aztertu ziren eta Sustapen 

Ekonomikoko departamentutik zer tresna dauden eskuragarri ezagutu. Ondorengo saioan, 

esperientziak beste Think Tank batzuekin partekatzeko helburua zehaztu zen aztertzeko ea 

beste esperientzia batzuengandik ere zer ikasi eta/edo ekarri daitekeen Think Tank honetara.   

  

 


